
Liite                       Koltansaamenkielinen käännös

  

 

Lääʹǩǩ 
puäʒʒhåiddlääʹjj mottmõõžžâst 

Eeʹttiǩ-kååʹdd tuʹmmstõõǥǥ meâldlânji  
muuʹttet puäʒʒhåiddlääʹjj (848/1990) 14 § 1 momeeʹnt, 15, 21, 22 da 30 §, 43 § pâʹjjǩeeʹrjtõõzz 

da 1 momeeʹnt di 47 da 52 §, nåkmen ko tõin lie 14 § 1 momeʹntt da 52 § lääʹjjest 688/2025 di 
21 da 22 § vueʹssen lääʹjjest 285/2013, di 

lââʹzztet 10 §:e ođđ 3 momeeʹnt di läkka ođđ 1 a, 16 a, 19 a da 22 a §, 6 c lååǥǥ di 52 a da 52 
b § tän-nalla: 
 

1 a § 

Lääʹjj mieʹrr 

Tän lääʹjj mieʹrren lie ainsmâʹtted ekolooglânji, ekonoomlânji da sosiaalʼlânji ǩeâllʼjeei 
puäʒʒhååid vuâđđoudldõõzzid di staaneed säʹmmlaid alggmeeran vuõiggâdvuõđ jiijjâz ǩiõl da 
kulttuur tuõʹllʼjummša da oouʹdummša. 
 

10 § 

Puõccui pohttmõš paalǥâskååʹdd voudda 

— — — — — — — — — — — — — — — — — — — — — — — — — — — — — — 
Ko puõccu lie puhttum paalǥâskååʹdd voudda da mieʹrǩǩuum puhttum jeällpuäccjen 

paalǥâskååʹdd puäʒʒloǥstõõǥǥ kuõskki eʹtǩǩõʹsse, puäʒʒeeʹžžed âlgg tååimted puõccui 
vuâlggpaalǥâskååʹdd puäʒʒeeʹžžää ääʹššest tuõđštõõzz, mâʹst puäʹtte ouʹdde puõccui luõvteei da 
looʹvin puhttum puõccui mieʹrr.  
 

14 § 

Paalǥâskååʹdd såbbar õʹhtte kåččmõš 

Paalǥâskååʹdd såbbar kåčč õʹhtte paalǥâskååʹdd halltõs. Lââʹssen paalǥâskååʹdd halltõs âlgg 
kåččad paalǥâskååʹdd såbbar õʹhtte, jõs paalǥâskååʹdd vuäzzla, kook vuäʹmste uuʹccmõsân lååi 
proseeʹnt paalǥâskååʹdd vuäzzlai lååkkpuõccuin, tõn tiõttum ääʹšš čåuʹddem diõtt õõlǥte. Jõs 
såbbar jeät leäkku kåččam õʹhtte määnpââʹj seʹst tõʹst, ko õõlǥtõõzz tuõđštum naaʹlin eʹtǩǩeeš, 
Porrmõškoontâr vuäitt uʹvdded vuõiggâdvuõđ õõlǥtõõzz eʹtǩǩeeja kåččad såbbar õʹhtte. Såbbar 
kååččat õʹhtte iʹlmmtõõzzin, koon âlgg õlmstâʹtted paalǥâskååʹdd vuuʹdest leävvneei gaʹzeâʹtest 
uuʹccmõsân čiččâm peeiʹv ouddâl såbbar. Iʹlmmtõõzz ij kuuitâǥ taarbâž õlmstâʹtted, jõs 
paalǥâskåʹdd tuʹmmai, što sååbbarkååččaid tååimtet vuäzzlaid paalǥâskååʹdd tuʹmmstõõǥǥ 
meâldlaž saaǥǥtemneävv ââʹneeʹl vuõltteemvuâllsaž liâđǥlaž saaǥǥin leʹbe ǩiiʹrjin uuʹccmõsân 
14 peeiʹv ouddâl såbbar. Jõs kååčč lij vueiʹtlvaž tååimted puk vuäzzlaid liâđǥlaž saaǥǥin, kååčč 
âlgg vuõltteed uuʹccmõsân 10 peeiʹv ouddâl såbbar. Jõs paalǥâskååʹdd sååbbar leʹbe 
paalǥâskååʹdd halltõs lij tuʹmmjam, što såbbra vueiʹtet vuässõõttâd še teâttjååttlõkõhttvuõđ da 
teeknlaž veäʹǩǩneävv veäkka, sååbbarkočču suåvldet õhttõslääʹjj (503/1989) 24 § 2 momeeʹnt. 
— — — — — — — — — — — — — — — — — — — — — — — — — — — — — — 

15 § 

Jiõnstummuš paalǥâskååʹdd såbbrest 

Paalǥâskååʹdd såbbrest vuäzzlaž vuäǯǯ jiõnsted nuʹtt määŋgin jiõnin ko suʹst lie lååkkpuõccu. 
Jiõnnvääʹld jie kuuitâǥ lââʹzzet 22 a § 2 momeeʹntest jurddum puõccu, koid vuäzzlaž lij 
kuâđđam ǩieʹppeeǩani. Vuäzzlast lij vuõiggâdvuõtt ââʹnned jiõnstemvuõiggâdvuõđâs še 
äʹššoummu ââʹneeʹl. Ni ǩii ij vuäǯǯ såbbrest jiõnsted jiõnnmieʹrin, kååʹtt vaʹsttad pâʹjjel 10 
proseeʹnt paalǥâskååʹdd vuäzzlai lååkkpuõccui meäʹrest leʹbe mâânn pâʹjjel 21 § 1 momeeʹnt 
nuäjain šiõttuum vuäzzlažmeâldlaž jeällpuõccui jäänmõsmeäʹr. 

Såbbar tuʹmmstõkkân ǩiõččât vuäinalm, koon jäänbõs uvddum jiõnin lij tuärjjääm. Ko jiõn 
mâʹnne tässad, räʹtǩǩad saaǥǥjååʹđteei vuäinalm peʹce vaalin vueʹrbb. 
 

16 a § 

Paalǥâskååʹdd såbbar tuʹmmstõõǥǥi teâttanouddmõš 

Ǩiõččât, što paalǥâskååʹdd vuäzzlaž lij vuäǯǯam teâđ paalǥâskååʹdd såbbar tuʹmmstõõǥǥâst 
såbbar ääiʹj. 

Mâid 1 momeeʹntest šiõtteet, suåvldet še tuʹmmstõʹǩǩe, koon lääʹjj mieʹldd tååimtet pååʹšt 
mieʹldd vuäǯǯamtuõđštõõzz vuâstta leʹbe muđoi tuõđštõõzzlânji, jõs vuäzzlaž, suu lääǥǥlaž 
oudsteei leʹbe äʹššooumaž lij vuässõõttâm paalǥâskååʹdd såbbra. 

Jõs vuäzzlaž, suu lääǥǥlaž oudsteei leʹbe äʹššooumaž ij leäkku vuässõõttâm paalǥâskååʹdd 
såbbra, 2 momeeʹntest jurddum tuʹmmstõõǥǥ âlgg uʹvdded jeäʹrben teâttan vaaldšemlääʹjj 
(434/2003) 59 § meâldlaž takai teâttanouddmõššân. Tuʹmmstõõǥǥ vueiʹtet vaajtõsmääinlânji 
uʹvdded teâttan liâđǥlaž äʹššummšest veʹrǧǧneǩtoiʹmmjummšest uvddum lääʹjj (13/2003) 19 § 
meâldlaž liâđǥlaž teâttanouddmõššân paalǥâskååʹdd tuʹmmstõõǥǥ meâldlaž saaǥǥtemneävv 
ââʹneeʹl, jõs vuäzzlaž ij leäkku iʹlmmtam paalǥâskådda, što son ǩeâlddââtt vuâsttaväʹlddmest 
liâđǥlaž teâttanouddmõõžžid. 

Jõs paalǥâskååʹdd såbbar tuʹmmstõõǥǥ teâttanouddmõõžžâst ââʹnet takaiteâttanouddmõõžž 
jeät-ǥa vaaldšemlääʹjj 62 §:st jurddum äʹššǩeeʹrj vueiʹnnemnalla piijjmõõžž kuõskki iʹlmmtõõzz 
õlmstâttmõš paalǥâskååʹdd neʹttseeidain leäkku vueiʹtlvaž, paragraaff vueiʹtet suåvlded tõn-
nalla, što veʹrǧǧneeʹǩǩ neʹttseeidain juuʹrdet Paalǥâskooʹddi õhttõõzz neʹttseeidaid. 
 

19 a § 

Cõglvažvuõtt, vaaldâšm takailaaʹjji suåvldummuš da veʹrǧǧvasttõs 

Tõn cõõggǩani, mâid vaaldšemlääʹjjest šiõtteet, paalǥâskååʹdd vuäzzla, halltõõzz vuäzzla da 
äʹššoummu cõglvažvuõʹtte jiõnsteen paalǥâskååʹdd såbbrest suåvldet, mâid õhttõslääʹjj 26 § 1 
da 3 momeeʹntest šiõtteet vuäzzla da äʹššoummu cõglvažvuõđâst. Vaaldšemlääʹjjest šiõttuum 
cõõggǩani halltõõzz vuäzzla da puäʒʒeeʹžžed cõglvažvuõʹtte suåvldet lââʹssen, mâid õhttõslääʹjj 
37 §:st šiõtteet halltõõzz vuäzzla da tåimmneeʹǩǩ cõglvažvuõđâst. 

Paalǥâskååʹdd såbbra vuässõõtti vuäzzliʹžže di paalǥâskååʹdd halltõõzz vuäzzliʹžže da 
puäʒʒeeʹžžää suåvldet reäkkõsvuõiggâdvuõđlaž veʹrǧǧvasttõõzz kuõskki šiõtlmid, ko sij håidda 
õõlmâs vaaldâšmtuâjaid. Õõlmâs vaaldâšmtuâj håiddmõõžžâst šõddâm skääđ koʹrvvummša 
suåvldet, mâid õõlmâsõutstõõzz da veʹrǧǧoummu koʹrvveemvasttõõzzâst di veʹrǧǧtååimast 
šõddâm skääđ koʹrvvummšest šiõtteet skääđđkoʹrvveemlääʹjjest (412/1974). 

Ko ooudpeäʹlnn 2 momeeʹntest peäggtum ooumaž håidd õõlmâs vaaldâšmtååim, son âlgg 
jääʹǩǩted, mâid vaaldšemlääʹjjest, liâđǥlaž äʹššummšest veʹrǧǧneǩtoiʹmmjummšest uvddum 

lääʹjjest, veʹrǧǧniiʹǩǩi toiʹmmjummuž õõlmâsvuõđâst uvddum lääʹjjest (621/1999), ǩiõll-
lääʹjjest (423/2003), sääʹmǩiõll-lääʹjjest (1086/2003) da teâttsuejjlääʹjjest (1050/2018) šiõtteet. 
 

3 lååkk 

Puõccui mieʹrr 

21 § 

Puõccui jäänmõsmieʹrr 

Riikksuåvtõõzz asetõõzzin šiõtteet lååi eeǥǥas vuârstes, kâʹll jeällpuõccu paalǥâskåʹdd vuäǯǯ 
vuuʹdstes juõʹǩǩ eeʹjj ââʹnned da kâʹll näkam puõccu paalǥâskååʹdd vuäzzlaž vuäǯǯ jäänmõsân 
vuäʹmsted. Jeäʹrab määin vuâđald jäänmõspuäʒʒmieʹrid vueiʹtet riikksuåvtõõzz asetõõzzin 
muʹtted lååi eeʹjj pââʹj seʹst. 

Ko šiõtteet ooudpeäʹlnn 1 momeeʹntest jurddum paalǥâskååʹdd jeällpuõccui jäänmõsmeäʹr, 
âlgg ǩiiddted vuâmmšummuž tõõzz, što paalǥâskååʹdd täʹlvvkuäivvsid õõʹnni puõccui mieʹrr ij 
mõõn täʹlvvkuäivvsi ǩeâllʼjeei puuʹtʼtempâstlvažvuõđ pâʹjjel.  

Jõs mieʹrrmeâldlaž puõccui håiddmõš tõn ooudald, paalǥâskåʹdd vuäitt jäänmõsân eeǥǥas 
vuârstes tuʹmmjed, što tõn vuuʹdest õnnum jeällpuõccui jäänmõsmieʹrr lij jäänmõsân 20 
proseeʹnt 1 momeeʹnt nuäjain šiõttuum jäänmõsmeäʹr uuʹccab. 

Paalǥâskååʹdd tuʹmmstõõǥǥ âlgg vueiʹtlvaž muuttâsooccmest huõlǩani jääʹǩǩted, jõs 
vaaldâšmvuõiǥâs ij tuejjuum läittmõõžž diõtt nuuʹbbnalla mieʹrred. Jõs tuʹmmstõk ooudald 
puõccui meäʹr ǩieʹppummuž, meäʹr ǩieʹppeet 22 §:st šiõttuum naaʹlin.  

Paalǥâskåʹdd âlgg uʹvdded tuʹmmstõõǥǥâs teâttan Porrmõškonttra, Lappi jieʹllemviõkk-
kõõskõʹsse da Paalǥâskooʹddi õhttõʹsse. 
 

22 § 

Puõccui ǩieʹppummšest tuʹmmjummuš 

Paalǥâskåʹdd âlgg juõʹǩǩ eeʹjj tuʹmmjed tõn vuuʹdest håiddamnalla leʹddi puõccui meäʹr 
ǩieʹppummšest pueʹtti puäʒʒhåiddameeʹjj seʹst. Ǩieʹppeemvuâllsaž meäʹrest âlgg tuʹmmjed nuʹtt, 
što paalǥâskååʹdd leʹbe puäʒʒvuäʹmsteei jeällpuõccui mieʹrr ij mõõn 21 § 1 leʹbe 3 momeeʹntest 
leʹbe 40 b § 3 momeeʹntest jurddum jäänmõsmeäʹr pâʹjjel. Vuõss-sâjjsânji âlgg ǩieʹppeed jeärrsi 
ko paalǥâskååʹdd vuäzzlai vuäʹmstem puõccui meäʹr. Paalǥâskååʹdd vuäzzlai puõccuin ǩieʹppeet 
vuõššân puõccuid, kook vuäzzlain lie pâʹjjel siʹjjid ravvuum jäänmõsmeäʹr leʹbe vuâstta 10 §:st 
jurddum ǩiõlddi leʹbe peäggtum paragraaffâst jurddum lååʹvtää. 

Ooudpeäʹlnn 1 momeeʹntest jurddum ǩieʹppummši mâŋŋa ǩieʹppeet paalǥâskååʹdd vuäzzlai 
vuäʹmstem puõccuid tõi mieʹri meâldlânji. Paalǥâskåʹdd vuäitt kuuitâǥ jeäʹrab määin vuâđald 
tuʹmmjed, što paalǥâskååʹdd vuäzzla puõccui meäʹr ij taarbâž ǩieʹppeet, kuäʹss vaʹstteei meäʹr 
ǩieʹppeet jeeʹres puäʒʒvuäʹmsteeʹjin sij puõccui mieʹri meâldlânji. Paalǥâskåʹdd vuäitt še 
tuʹmmjed, što puõccui meäʹr meâldlaž mieʹrin čårstet tõin vueʹzzin ko lij tarbb ohjjeed 
ǩieʹppummuž jeeʹres mieʹri mieʹldd vuõʹzzid da eeʹjj puärrsab puõccuid leʹbe tõt lij vieʹltʼtem 
taarbšum šâkksârvvsi meäʹr staaneem diõtt. Jõs paalǥâskåʹdd lij tuʹmmjam sääʹmteeʹǧǧest 
uvddum lääʹjj (974/1995) 4 §:st jurddum säʹmmlai dommvuuʹd åålǥpeäʹlnn suåvldemvuâllsaž 
riâžldõõǥǥâst, koon vuâkkõõzzi mieʹldd lie ravvuum vuäzzlažmeâldlaž jäänmõspuäʒʒmeäʹr tõid 
vuäzzlaid, kook lie jiõččtäättlânji čõnnõõttâm jääʹǩǩted riâžldõõǥǥ vuâkkõõzzid, puõccui meäʹr 
meâldlaž meäʹrest vueiʹtet čårsted še täi vuäzzlai kõõsk.  

Jõs lij viggâmnalla, što puõccui mieʹrr puäđči paalǥâskååʹdd tååimaitää pueʹtti 
puäʒʒhåiddameeʹjj mõõnnâd soovšum jäänmõsmeäʹr pâʹjjel, paalǥâskåʹdd vuäitt tuʹmmjed, što 
puõccuid âlgg juʹn koolli puäʒʒhåiddameeʹjj ǩieʹppeed. Ǩieʹppummša suåvldet 1 da 2 momeeʹnt.   

Paalǥâskååʹdd 1 da 3 momeeʹntest jurddum tuʹmmstõõǥǥid âlgg muuttâsooccmest huõlǩani 
jääʹǩǩted, jõs vaaldâšmvuõiǥâs ij nuuʹbbnalla mieʹrred.   

Tän paragraaffâst jurddum ǩieʹppummši vuâđđan ââʹnet juʹn-a mââimõsân ravvuum 
puäʒʒloǥstõõǥǥ meâldlaž leʹbe koolli eeʹjj puäʒʒmieʹrid.  
 

22 a § 

Puõccui ǩieʹppummuž toimmupiijjmõš 

Paalǥâskååʹdd vuäzzlaž âlgg ǩieʹppeed suu puõccui meäʹr 22 §:st jurddum paalǥâskååʹdd 
tuʹmmstõõǥǥ meâldlânji.  

Puõccu ǩiõččât ǩieʹppuum, jõs tõt lij ahttum leʹbe 10 § 3 momeeʹntest jurddum nalla tuõđštum 
naaʹlin luõvtum paalǥâskååʹdd åålǥpeälla tõn puäʒʒhåiddameeʹjj ääiʹj, kuäʹss ǩieʹppummuž 
tieuʹdet leʹbe jõs tõt lij tän ääiʹj jeeʹresnalla ko ääuʹteeʹl kâlmmam puäʒʒ. 

Jõs puõccui meäʹr jeät leäkku paalǥâskååʹdd tuʹmmstõõǥǥ meâldlânji ǩieʹppääm tõn 
puäʒʒhåiddameeʹjj ääiʹj, kuäʹss ǩieʹppummuž tieuʹdet, vuäzzla õõlǥtemvuõtt ǩieʹppeed puõccuid 
seill viiđ pueʹtti puäʒʒhåiddameeʹjj ääiʹj. Paalǥâskåʹdd âlgg tuõʹllʼjed vuäzzlažmeâldlânji ǩeeʹrj 
ǩieʹppeeǩani kuõđđum puõccuin. Ko vuäzzlaž ǩieʹppad suu puõccuid, ǩiõččât, što ǩieʹppummuž 
vuõss-sâjjsânji ohjjâʹvve ǩeʹrjjtuõʹllʼjõʹsse mieʹrǩǩuum ǩieʹppeeǩani kuâđđmõõžžid 
puärrsummsest ääʹljeeʹl da tõn mâŋŋa kõõččmõõžžâst åårrai eeʹjj kuõskki ǩieʹppeemõõlǥtõʹsse. 

Paalǥâskåʹdd âlgg koon-a puäʒʒhåiddameeʹjj puuttmõõžž mâŋŋa iʹlmmted Porrmõškonttra 
ǩieʹppeeǩani leʹddi puõccui juõʹǩǩekksaž vuäzzlažmeâldlaž mieʹrid tõin vueʹzzin ko täk meäʹr 
mâʹnne koumm proseeʹnt kõõččmõõžžâst åårrai vuäzzlai jeällpuõccui obbmeäʹr pâʹjjel. 

Paalǥâskåʹdd vuäitt tuʹmmjed, što puõccu, koon vuäzzlaž lij 2 momeeʹntest jurddum naaʹlin 
da jurddum ääiʹjpoodd ǩieʹppääm tõntää, što vuäzzlast lij leämmaž tõõzz õõlǥtemvuõtt, vueiʹtet 
ǩiõččâd ǩieʹppuum pueʹtti jäänmõsân viiđ puäʒʒhåiddameeʹjj ääiʹj tieuʹddemvuâllsaž 
ǩieʹppummšin. Paalǥâskåʹdd âlgg tuõʹllʼjed vuäzzlažmeâldlânji ǩeeʹrj tuʹmmstõõǥǥâs mieʹldd 
ouddǩiõʹtte ǩieʹppuum puõccuin. 

Paalǥâskåʹdd vuäitt 22 §:st jurddum tuʹmmstõõǥǥstes mieʹrreed, što tõt peejj toimmu 
ǩieʹppummuž paalǥâskååʹdd riâššâm pikalõõzzin tõi puäʒʒvuäʹmsteeʹji peäʹlest, kook jie jiijj 
ǩieʹpped sij puõccui meäʹr. Pååʹles vuäitt raukkmõõžž vuâđald uʹvdded tuʹmmstõõǥǥ 
toimmupiijjmõʹšše vuässõõttjid veʹrǧǧvieʹǩǩ, jõs tuâj håiddmõõžž cõõggât leʹbe jõs tõõzz lij 
jeeʹres määin diõtt tarbb. Veʹrǧǧvieʹǩǩest šiõtteet pååʹleslääʹjj (872/2011) 9 lååǥǥ 1 § 3–6 
momeeʹntest.  

Porrmõškoontâr vuäitt uʹvdded tääʹrǩab meärrõõzzid lomaakkin, koid ââʹnet ǩieʹppeeǩani 
kuõđđum puõccuid kuõskki ǩeʹrjjtuõʹllʼjõõzz tuejjummšest. 
 

30 § 

Puäʒʒloǥstõk 

Paalǥâskåʹdd âlgg juõʹǩǩ puäʒʒhåiddameeʹjj tuejjeed pikalõõzzi vuâđald loǥstõõǥǥ 
paalǥâskååʹdd vuäzzlai vuäʹmstem puõccuin (puäʒʒloǥstõk). Puäʒʒloǥstõʹǩǩe âlgg väʹldded še 
jeeʹres paalǥâskååʹdd vuuʹdest håiddamnalla leʹddi puõccuid di puõccuid, koid vuäʹmsteei lie 
pikalõõzzi åålǥpeäʹlnn välddam ââʹnnmeʹsez. Lââʹssen puäʒʒloǥstõʹǩǩe âlgg väʹldded 
paalǥâskååʹdd såbbar tuʹmmjem vuâđđjurddji meâldlânji puõccuid, kook lie muđoi pääccam 
pikalõõzzi åålǥpeälla.  

Vaʹstteei loǥstõõǥǥ âlgg tuejjeed pikalõõzzin jeeʹres paalǥâskooʹddid kuullʼjen tuõttum 
puõccuin. 

Paalǥâskååʹdd vuäzzlast lij õõlǥtemvuõtt iʹlmmted paalǥâskådda suu puõccui lååkkmeäʹr 
kuõskki teâđaid, koid taarbšet puäʒʒloǥstõõǥǥ tuejjeem diõtt.  

Puäʒʒloǥstõõǥǥ ravvummuž kuõskki tuʹmmstõk lij viõǥǥâst muuttâsooccmest huõlǩani, jõs 
vaaldâšmvuõiǥâs ij nuuʹbbnalla mieʹrred.  

Tääʹrǩab šiõtlmid puäʒʒloǥstõõǥǥâst uuʹdet riikksuåvtõõzz asetõõzzin. 
 

6 c lååkk 

Puäʒʒjânnmi håidd- da ââʹnnemplaan 

40 a § 

Puäʒʒjânnmi håidd- da ââʹnnemplaan tuejjummuš 

Paalǥâskåʹdd âlgg õʹhttešt lååi eeʹjjest tuejjeed da priimmâd puäʒʒjânnmi håidd- da 
ââʹnnemplaan, mâʹst meärtõõlât tååimaid palggâmvuuʹdi âânnmõõžž riâššâm diõtt naaʹlin, kååʹtt 
staanad ǩeâllʼjeei da määŋghämmsaž palggâmpirrõõzz kuʹǩes äiʹǧǧkõõsk seʹst da kååʹtt tõn-
nalla tuärjjad ânnʼjõž da pueʹtti puõlvvõõǥǥi vueiʹttemvuõđid håiddad puõccuid.  

Paalǥâskåʹdd âlgg håidd- da ââʹnnemplaan valmštõõllmest kuullâd pääiklaž mädd- da 
meäʹcctääl oudsteei toiʹmmjeeʹjid, jõs plaan âânn seʹst säʹmmlai dommvuuʹd åålǥpeäʹlnn leʹddi 
jeärrsi ko riikk, kooʹddi, seäʹbrrkooʹddi leʹbe paalǥâskååʹdd vuäzzlai vuäʹmstem vuuʹdin 
tieuʹddemvuâllsaž raajjmõʹšše leʹbe luâđ oouʹdabnalla sättmõʹšše leʹbe puõccui põõššiluânddsaž 
lââʹsspeâmmʼmõʹšše õhttneei tååimaid.  

Paalǥâskåʹdd âlgg ouddâl puäʒʒjânnmi håidd- da ââʹnnemplaan priimmʼmõõžž raukkâd Lappi 
jieʹllemviõkk-kõõskõõzzâst ciâlkâlm tõʹst, teâudd-a plaan tõõzz tän lääʹjjest pijjum 
kaiʹbbjõõzzid. Primmum plaan di ciâlkâlm da vuâđđtõõllmõõžžid vueiʹtlvaž čårstummša tõʹst 
eʹtǩǩuum aaʹššin âlgg tååimted kueiʹt määnpââʹj seʹst plaan priimmʼmõõžžâst Porrmõškonttra. 

Plaan priimmʼmõõžž kuõskki tuʹmmstõk lij viõǥǥâst vueiʹtlvaž muuttâsooccmest huõlǩani, 
jõs muuttâsooccâmsuudišttâm ij nuuʹbbnalla mieʹrred. 
 

40 b § 

Puäʒʒjânnmi håidd- da ââʹnnemplaan siiskõs 

Puäʒʒjânnmi håidd- da ââʹnnemplaanâst âlgg kovveed paalǥâskååʹdd puäʒʒjânnmi 
ânnʼjõžvueʹjj da tääʹrǩmõs teâđast leʹddi luâttäärvaid di kõskksaž palggsi vuâkka da pueʹtti 
âânnmõʹšše da palggsid vaaikteei jeeʹres mäddâânnmõʹšše õhttneei aaʹššid da vaarrtuejjeeʹjid. 
Lââʹssen âlgg kovveed puõccuin šâddeem-määddaid da põõšši aazztõʹsse šõddi hääitai 
cõggmõʹšše õhttneei tåimmamnaaʹlid. Plaanâst âlgg piijjâd palggsi vueʹjj staanummša da tõi 
ǩeâllʼjeei âânnmõʹšše õhttneei täävtõõzzid di kovveed täävtõõzzid vuällam diõtt 
tieuʹddemvuâllsaž vaaikteei tååimaid.  

Puäʒʒjânnmi håidd- da ââʹnnemplaan tåimman âlgg vaʹlljeed aainâs kueʹhtt täin tååimain: 
1) jeeʹelpalggsi vueʹjj pueʹrummuš čuäʹjteeʹl täʹlvvkuäivasvuuʹdid, koid jeät õnnu 

muõttǥâʹttem aaiʹji, di ohjjeeʹl puõccui jååttmõõžž palggâmvuuʹdi kõõskâst puõccuid ǩiõččeeʹl, 
ääidaivuiʹm leʹbe jeeʹres vueiʹtlvaž naaʹlivuiʹm; 

2) palggsi täʹlvväiggsaž âânnmõõžž minimâsttmõš ääuʹteeʹl uuʹccmõsân kueʹhtt kuälmõõzz 
koon-a puäʒʒhåiddameeʹjj äʹhttempuõccuin mââimõõzzâst skamm-mannu 15 peeiʹv, leʹbe, jõs 
ââʹnnmest lie pååđtäʹlvvkuäivvaz, rääʹtǩeeʹl da ääuʹteeʹl äʹhttempuõccuid ouddâl puõccui 
serddmõõžž täʹlvvkuäivvsid; 

3) ǩieʹsspalggâmjårrõõzz oouʹdummuš ohjjeeʹl muõttǥâʹttem aaiʹji šõddi palggmõõžž naaʹlin, 
kååʹtt oouʹdad luâđ määŋghämmsažvuõđ da tuâstt hääitlaž råttõõvvmõõžž vuâstta; lââʹssen leʹbe 
vaajtõsmääinlânji vuässadvuõtt palggâmvuuʹdin tieuʹddemvuâllsaž, pääiklaž luâttvaaiktõõzzeez 
peäʹlnn miârkteei luâđ oouʹdabnalla säʹttemtååimaid; 

4) palggâmvuuʹdi õhttsažâânnmõõžž lââʹzztummuš paalǥâskooʹddi leʹbe čiõǥǥârkooʹddi, 
puäʒʒsiidi leʹbe jeeʹres vaʹstteei tõi puõccuid õõutveäkka håiddai paalǥâskååʹdd 
puäʒʒhåiddaijoouki õhttõõvvmõõžž leʹbe õhttsažtuâj pääiʹǩ palggâmvuuʹdi 
määŋghämmsažvuõđ da palggâmjårrõõzz oouʹdeem diõtt; 

5) paalǥâskåʹddmeâldlaž jäänmõspuäʒʒmeäʹr vueʹlummuš täʹlvvkuäivvsi vueʹjj pueʹreem diõtt 
nuʹtt, što mieʹrr lie uuʹccmõsân čiččâm da jäänmõsân 20 proseeʹnt 21 § 1 momeeʹntest jurddum 
jäänmõsmeäʹr uuʹccab. 

Ooudpeäʹlnn 2 momeeʹnt 5 pääiʹǩest jurddum tååim vaʹlljummuš da teâuddmõš oudlde, što 
paalǥâskåʹdd lij tuejjääm viõǥǥâst åårrai tuʹmmstõõǥǥ tõn vuuʹdest õnnum jeällpuõccui 
jäänmõsmeäʹrest. Pååđtuʹmmstõõǥǥ jeät kuuitâǥ taarbšuku nuʹtt kuuʹǩǩ ko paalǥâskååʹdd 
puäʒʒmieʹrr lij 21 § 1 momeeʹntest jurddum jäänmõsmeäʹr vueʹlnn pâʹjjel 20 proseeʹntin. 
Tuʹmmstõõǥǥ vueiʹtet tuejjeed jäänmõsân lååi eeǥǥas vuârstes. Paalǥâskååʹdd tuʹmmstõõǥǥ 
vueʹzzeld suåvldet 21 § 4 da 5 momeeʹnt.  

Porrmõškoontâr oudd tääʹrǩab meärrõõzzid puäʒʒjânnmi håidd- da ââʹnnemplaan ouʹdde 
puʹhttemnääʹlest di lomaakkin, koid ââʹnet plaan tuejjummšest. 
 

40 c § 

Plaan kuõskki seuʹrrjummuš da raportâsttmõš di muttâz plaaʹne 

Paalǥâskåʹdd âlgg juõʹǩǩ eeʹjj ravveed kovvõõzz plaan teâuddjummšest. Kovvõõzz âlgg 
tååimted Paalǥâskooʹddi õhttõʹsse juõʹǩǩ eeʹjj mââimõõzzâst skamm-mannu 15 peeiʹv.  

Paalǥâskooʹddi õhttõs âlgg tååimted paalǥâskooʹddi kovvõõzzid Porrmõškonttra skamm-
mannu loopp räjja mõõneeʹst. 

Paalǥâskåʹdd vuäitt taarb mieʹldd da tõn tuejjeem seuʹrrjummuž vuâđald tuʹmmjed muttsin 
plaaʹne, jõs plaan õinn teâudd 40 b §:st šiõttuum kaiʹbbjõõzzid. Jõs plaaʹne siskkneei 40 b § 2 
momeeʹntest jurddum tååim teâuddmõš čuäjtââtt vueiʹtʼteʹmmen, paalǥâskåʹdd âlgg muʹtted 
plaan tååim koʹrvveem diõtt nuuʹbbin tååimain, jõs tååimai uuʹccmõsmeäʹr kuõskki kaiʹbbjõs ij 
täʹst huõlǩani tiõuddu. Plaan muttsid suåvldet lââʹssen, mâid 40 a § 2–4 momeeʹntest šiõtteet 
plaanâst.  

Paalǥâskååʹdd ravveem plaaʹne da 1 momeeʹntest jurddum kovvõʹsse suåvldet, mâid 
veʹrǧǧniiʹǩǩi toiʹmmjummuž õõlmâsvuõđâst uvddum lääʹjjest šiõtteet veʹrǧǧneeʹǩǩ äʹššǩeeʹrjest. 
Tõin vueʹzzin ko kõõččmõš lij vuõiggâdvuõđâst vuäǯǯad teâđ plaanâst, paalǥâskådda suåvldet, 
mâid peäggtum lääʹjjest šiõtteet veʹrǧǧneeʹǩǩest. Tõn lââʹssen, mâid peäggtum lääʹjjest šiõtteet 
peittastââʹnnemvuâđain, plaan da kovvõõzz teâđ paalǥâskååʹdd leʹbe puäʒʒvuäʹmsteeʹji 
jieʹllemvueʹǩǩtoiʹmmjummšest lie peittast õnnum, jõs tõi ouddmõš vuäitt vuâđđtõllum määin 
diõtt šõddeed tällõõzzlaž skääđ puäʒʒvuäʹmsteeja leʹbe paalǥâskådda. 
 

43 § 

Paalǥâskååʹdd siisklaž jeäl luõvtummuž 

Puõccui kaaupâst leʹbe sǩiâŋkkmõõžžâst âlgg vueʹstti leʹbe sǩiâŋkkvuäǯǯai, kååʹtt lij seämma 
paalǥâskååʹdd vuäzzlaž leʹbe nåkmen äiggai, mââʹjeeǩani iʹlmmted puäʒʒeeʹžžää. 
Puäʒʒvuäʹmsteei, koon ǩieʹppeeǩani leʹddi puõccui mieʹrr mâânn koumm proseeʹnt suu 
jeällpuõccui obbmeäʹr pâʹjjel, ij vuäǯǯ kaaupšed leʹbe sǩiâŋkkâd suu puõccuid peäggtum 
vueʹsttja leʹbe sǩiâŋkkvuäǯǯja ouddâl ko son lij teâuddam 22 a § 1 momeeʹnt meâldlaž puõccui 
ǩieʹppeemõõlǥtemvuõđâs, jõs luõvtummuš ij kuõsk obb jeäl da jõs jeät suåppu, što 
ǩieʹppeemõõlǥtemvuõtt serddai luõvtõsvuäǯǯja. 
— — — — — — — — — — — — — — — — — — — — — — — — — — — — — — 

47 § 

Puäʒʒhåiddreäʹǩǩ 

Tõt, kååʹtt jääutai leʹbe huõlteʹmesvuõđ diõtt 
1) 30 § 3 momeeʹnt vuâsttsânji kuâđđ iʹlmmteǩani leʹbe iʹlmmat puästtad puäʒʒloǥstõʹǩǩe suu 

puõccui lååkkmeäʹr, 
2) vuâstta 10 § 1 momeeʹntest jurddum ǩiõlddi leʹbe peäggtum paragraaff 2 momeeʹnt mieʹldd 

kaiʹbbjum lååʹvtää pohtt puõccuid paalǥâskååʹdd voudda leʹbe 
3) vuâstta 42 § šiõtlmi põõltââll puõccuid, 
âlgg suudâd, jõs tuâjast jeät leäkku jeeʹresåʹrnn lääʹjjest šiõttääm kõrrsab raŋstõõzz, 

puäʒʒhåiddrieʹǩǩest sakku. 
Veʹrǧǧneǩ vuäitt kueʹđđed ouddtuʹtǩǩeemveʹrǧǧnekka iʹlmmteǩani rieʹǩǩ, jõs tuâjj leʹbe 

tuejjeeǩani kuâđđmõš lij occkaž ij-ǥa kõõččmõõžžâst leäkku taaujâs šiõtlmi vuâstta veäʹr 
tuejjummuš. 
 

52 § 

Vuåppmõš 

Porrmõškoontâr vuäpp tän lääʹjj da tõn nuäjain uvddum šiõtlmi da meärrõõzzi jääʹǩǩtummuž 
da tiuʹddepiijjmõõžž. 

Porrmõškoontâr vuäitt mieʹrreed paalǥâskååʹdd leʹbe paalǥâskååʹdd vuäzzla, kååʹtt tuejjad 
veäʹr tän lääʹjj vuâstta leʹbe tõn nuäjain uvddum šiõtlmid, ääʹšš šlaaj ǩiõččeeʹl nokk kuʹǩes 
mieʹrrääiʹjest tieuʹdded õõlǥtemvuõđâs. 

Porrmõškoontâr vuäitt viõuseed 2 momeeʹntest jurddum paalǥâskådda ohjjuum meärrõõzz 
akkeemsääkkain leʹbe akkõõzzin, što tuejjeeǩani kuõđđum tuejjtet paalǥâskååʹdd mäʹhssmen. 

Akkeemsääkkast da tuejjtemakkõõzzâst šiõtteet akkeemsäkklääʹjjest (1113/1990). 
 

52 a § 

Seuʹrrjõsmähss 

Porrmõškoontâr vuäitt mieʹrreed seuʹrrjõsmääus paalǥâskååʹdd vuäzzliʹžže, kååʹtt kuâđđ 
tuejjeeǩani 22 a § 1 momeeʹnt meâldlaž õõlǥtemvuõđ ǩieʹppeed suu puõccui meäʹr. Määus 
šorradvuõtt lij 450 eeuʹr juõʹǩǩ ǩieʹppeeǩani kuõđđum puõccu ool. Ǩieʹppeeǩani kuõđđum 
puõccuid looǥǥât jeäʹrben juõʹǩǩ nåkam puäʒʒhåiddameeʹjjest, kuäʹss puõccu lie ǩieʹppeeǩani. 

Seuʹrrjõsmääus vueiʹtet kueʹđđed mieʹrreeǩani leʹbe mieʹrreed mäʹhssemnalla 1 momeeʹnt 
meâldlânji meäʹrtõõvvi meäʹr uuʹccben, jõs tuâj vueiʹtet ââʹnned occkiʹžžen ij-ǥa tõt čuäʹjet 
persteǩanivuõđ lääʹjj õõlǥtõõzzin leʹbe jõs määus mieʹrreeǩani kuâđđmõš leʹbe mieʹrrummuš 
uuʹccmõsmeäʹr uuʹccben lij tuõjju õhttneei jeäʹrab åårrmõõžžid lokku vääʹldeeʹl toolkvaž.  

Seuʹrrjõsmääus ij vuäǯǯ mieʹrreed ooumže, koon eppõõlât seämma tuâjast 
ouddtuʹtǩǩummšest, viârtõsvieʹssõõllmõõžžâst leʹddi suudišttmest ǩiõttʼtõõllâm vueʹlnn åårrai 
reäkkõsääʹššest leʹbe ǩeäzz lij seämma tuâjast uvddum lääʹjjviõkksaž suvddâz. Jõs määus leät 
mieʹrrääm, seämma tuâjast ij vuäǯǯ mieʹrreed nuuʹbb seuʹrrjõsmääus ij-ǥa suudâd suudišttmest 
raŋstõõzz. 

Seuʹrrjõsmääus ij vuäǯǯ mieʹrreed, jõs tõn puäʒʒhåiddameeʹjj mââimõs peeiʹvest, kuäʹss 
tuejjeeǩani kuâđđmõš lij puuttâm, lij mõõnnâm pâʹjjel kueʹhtt eeʹjj äiʹǧǧ. Tän lääʹjj nuäjain 
mäʹhssemnalla mieʹrruum seuʹrrjõsmääus tiuʹddepiijjmõõžžâst šiõtteet sääkk 
tiuʹddepiijjmõõžžâst uvddum lääʹjjest (672/2002). 
 



444/2026  

24

52 b § 

Porrmõškonttâr teâđ vuäǯǯamvuõiggâdvuõtt 

Porrmõškonttrest lij vuõiggâdvuõtt vuäǯǯad peittastââʹnnemšiõtlmi cõõggǩani tän lääʹjjest 
šiõttuum tuâjai čõõđ viikkâm diõtt vieʹltʼteʹmes teâđaid paalǥâskooʹddin da tõi vuäzzlain. 

 
——— 

Tät lääʹǩǩ puätt viõʹǩǩe geassemannu 1 peeiʹv 2026. Tõn 52 a § suåvldet kuuitâǥ eman eeʹjj 
ǩeeʹjjest tän lääʹjj viõʹǩǩepuättmõõžžâst. 

Miârkkpirrsin da šuurmõs soovšum puäʒʒmieʹrin uvddum mädd- da meäʹcctäällministeria 
asetõs (414/2020) pääcc viõʹǩǩe, ko tät lääʹǩǩ puätt viõʹǩǩe. 

Tän lääʹjj 22 a § suåvldet še ouddâl tän lääʹjj viõʹǩǩepuättmõõžž paalǥâskååʹdd 
vuäzzlažmeâldlaž ǩeʹrjjtuõʹllʼjõʹsse mieʹrǩǩuum puõccuid, jõs meärkkõõzz tuejjummšest lij 
mõõnnâm jäänmõsân kooum eeʹjj äiʹǧǧ da meärkkõs lij tuejjuum nåkam puäʒʒhåiddameeʹjj, 
kuäʹss paalǥâskååʹdd vuäzzlain lij leämmaž õõlǥtemvuõtt ǩieʹppeed puõccuid. 

Paalǥâskåʹdd âlgg ravveed vuõssmõs puäʒʒjânnmi håidd- da ââʹnnemplaan kueiʹt eeʹjj seʹst 
tän lääʹjj viõʹǩǩepuättmõõžžâst. 

